
| - ARABAKO BATZAR NAGUSIAK ETA ARABAKO LURRALDE
HISTORIKOAREN FORU ADMINISTRAZIOA

Arabako Foru Aldundia

DIPUTATU NAGUSIAREN SAILA

Foru Gobernu Kontseiluaren 2/2024 Erabakia, urtarrilaren 16koa. Onespena ematea Mercedes
Maroto-Valer andreari Arabako domina emateari

Gobernu Kontseiluak erabaki du Mercedes Maroto-Valer andreari ematea Arabako Domina,
zeina baita lurralde historikoaren aintzatespenik handiena, ikerketa arloko adierazgarria izatea-
gatik munduan eta, hartara, gizarte aurrerapenari eta ongizateari modu eredugarrian lagun-
tzeagatik, emakumeen erreferente izanik zientzia arloan. Arabar hau, gainera, bikaintasun zien-
tifikoagatik, konpromiso publikoagatik eta hurrengo ikertzaile belaunaldiaren inspirazio eredu
gisa egiten duen lanagatik nabarmentzen da.

Mercedes Maroto-Valer Vitoria-Gasteizen jaio zen, 1971n. Gasteizko San Martin eta San Viator
ikastetxeetako ikaslea izan zen, kimika ingeniaritzako ikasketak egin zituen Euskal Herriko Uniber-
tsitatean (EHU), eta Eskoziako Strathclyde Unibertsitatean doktoratu zen. Estatu Batuetan zazpi
urtez lan egin ondoren, Europara itzuli zen bere ikerketa eta irakaskuntza lanarekin jarraitzeko.

Bere merezimendu profesional eta akademikoen artean, nabarmentzekoa da Mercedes Ma-
roto-Valer Edinburgoko Errege Elkarteak saritu izana, eta hark IChemE-ko kidetza mailarik altuena
izatea, zeinak aitortza egiten baitie ingeniaritza kimikoan erantzukizun handiko egoeran dauden
edo egon diren eta beren esperientziaren, bikaintasun teknikoaren eta/edo lidergo trebetasunen
bidez lanbideari ekarpen esanguratsua egin dioten elkargokideei. Era berean, Erresuma Batuko
Industria Deskarbonizaziorako lkerketa eta Berrikuntza Zentroko (IDRIC) zuzendaria da, bai eta
“Champion” deritzona ere. Zentro hori herrialde britainiarreko Deskarbonizazio Industrialaren
Erronkaren parte da, eta haren helburua da industria klusterren isuri garbiak zero izateko tran-
tsizioa bizkortzea eta munduko emisio garbiak zero izateko lehen industria klusterra ezartzea.

Gaur egun, Heriot-Watt Unibertsitateko zuzendariordea da jasangarritasun globalaren ere-
muan. Han, jasangarritasunaren agendaren buru da, zeinaren zeregin nagusia baita Nazio Ba-
tuen Garapen Jasangarriko Helburuak (GJH) lortzeko eragin nabarmena izatea. Research Centre
for Carbon Solutions (RCCS) zentroko zuzendaria ere bada Mercedes, eta han Energia Ingenia-
ritza Jasangarriko Robert Buchan Katedran dago. RCCS diziplina anitzeko zentro liderra da berri-
kuntzan, orokorki hedatzeko emisio garbiak zero izateko helburuak lortzeko beharrezkoak diren
karbono isuri baxuko energia sistemak. Haren ibilbidea nazioartean aitortua da, eta hauexek
hartzen ditu barnean: energia sistemak, CCUS, hidrogeno teknologien integrazioa eta karbono
gutxiko erregaiak.

Kargu akademikoak bete ditu Kentucky-ko Unibertsitatean (1997-1998), Pensilvania-ko Es-
tatu Unibertsitatean (1998-2004) eta Nottingham-eko Unibertsitatean (2005-2012). 2012an,
Heriot-Watt Unibertsitatean sartu zen Ingeniaritza Jasangarriko Robert Buchan Katedraren lehe-
nengo titular gisa, eta Unibertsitate arteko Energiaren Akademiako zuzendaria eta Ingeniaritza
Mekanikoaren, Prozesuen eta Energiaren Institutuaren zuzendaria izan da, bai eta zuzendariorde
laguntzailea ere (lkerketa eta Berrikuntza).

Haren 550 argitalpen baino gehiago ikerketa zientifikoarekin lotuta daude, zeina baita haren
grina handietako bat, eta horrek, era berean, nazioarteko sari ugari merezi izatea eragin du,
hara: ACES-Margarita Salas Saria 2021, Disruptors+innovators lkerketa Proiektu Onenaren Saria
2021, Scottish Women Award-Services to Science and Technology Saria 2019, Honoris CausaTU
Delft doktoregoa 2019, SRUK/CERU Merezimenduaren Saria 2018, Hong-Kong-eko Unibertsi-
tateko Mong Beka Berezia 2013, Ibilbide Profesional Goiztiarraren RSC ESED Saria 2011, Philip

Leverhulme Saria 2009, AEBetako Energia Sailaren Garapen Berritzailearen Saria 2005, Ritchie
Saria 1997, Glenn-Fuel Chemistry American Chem. Soc. Saria 1993, ICl Chemical & Polymers
Group Andersonian Centenary Prize. Halaber, zorro horrek Europako lkerketa Kontseiluaren
(ERC) Sari Aurreratu ospetsua jasotzen du.

Arabar honek, gainera, ardura lanpostuak betetzen ditu sozietate profesionaletan eta edi-
torialetako kontseiluetan, eta haien artean nabarmentzekoa da Nazio Batuen Idazkaritza Nagu-
siaren babespeko Trantsizio Energetikorako Ingeniarien Kontseiluan (CEET) duen parte hartzea.

Sariak, gainera, joan den abenduan eman zaion azken saria nabarmendu nahi du, NetZero
Industries Award-aren lehenengo saria jaso baitu, “Emakume berritzailea” kategorian. Saria
emateko ekitaldia Dubaiko Nazio Batuen Konferentzian (COP28) egin zen, Arabiar Emirerri Ba-
tuetan. Aitortza horrek Mercedes Marotoren karrera zientifiko-teknologikoaren eta irakaskun-
tzakoaren garrantzia azpimarratzen du. Emakume eredugarria da, oztopoak hautsi ditu, krista-
lezko sabaiak txikitu ditu eta munduko industrietan aldaketak bultzatzen ari da.

Arrakastak eta aintzatespenak ez dituzte aldatu hiria eta lurralde historikoa ordezkatzen ja-
rraitzen duen arabar ospetsu honen balioak.

Horregatik guztiagatik, Ohore eta Goraipamen Araudia onesten duen apirilaren 8ko 23/2008
Foru Dekretuaren 11. artikuluan xedatutakoarekin bat etorriz, Arabako diputatu nagusiaren pro-
posamenez eta Foru Gobernu Kontseiluak gaurko bilkuran gaia aztertu ondoren, honako hau

ERABAKITZEN DUT

Lehenengoa. Mercedes Maroto-Valer andreari Arabako Domina ematea, bere ibilbide osoan
transmititu dituen balio pertsonal eta profesionalengatik, zuzenean eraginda politika zientifiko
eta industrial berrien garapenean, bai eta politika ekonomiko berrien garapenean ere. Sariak,
gainera, lanbideak eraman duen leku bakoitzean lurraldearen emakume gisa izan duen figura
nabarmendu nahi du, beti eutsi izan baitio harrotasunez bere jatorri gasteiztar eta arabarrari.

Bigarrena. Domina 2024an emango zaio, horretarako berariaz antolatutako ekitaldi batean.

Hirugarrena. Domina eman izana Arabako Foru Aldundiaren Protokolo eta Harreman Publi-
koetarako Zerbitzuari atxikitako ohore eta goraipamenen erregistroan inskribatzea, dagokion
atalean.

Laugarrena. Erabaki hau ALHAON argitaratzea.

Vitoria-Gasteiz, 2024ko urtarrilaren 16a

Diputatu nagusia
RAMIRO GONZALEZ VICENTE

Kabinetearen eta Komunikazioaren zuzendaria
ELENA FERREIRA SEBASTIAN

